
Ous Hütt

Naats ginn eich von Dir wach
Dann heeren eich deich grommeln
Daeerschd ganz dussma
Unn ganz weit wech

Unn dann fänkschde aan ze houschden
Ganz déif von unnen roff
Daeerscht mòòl héi unn dò 
Dann däkka

Unn dann brillaschde loss
Schreischde alles nidda
Heer off, heer off
De Ohren dóun ma weh

Unn dann sinn eich deich
Da Himmel is ganz hell
Unn a ziddat so
Et schuddart en

Unn dann spautschde Feier
Aus allen Knopplöchern 
Spritzt et raus
Nò allen Seiten

Unn dann dämmschde
Iwwa all geelen Newel
Un hinnendraan root Feier
Wie in da Hell

Unn dann bischde off äämòòl ganz still
Wie wenn iwwahaupt neischt gewehn wär
Nur héi unn dò gluust et noch
Wie et eewich Lichtchin am Aldaar

Unn dann haschdet ous nommo gewies
Dat dau noch dò bischd
Unn dat mir deich vamissen gääten
Deich .... ous Hütt

